
ASO LUA, 23 AOKUSO 2016 
 

  Na tauaofia le Fono Aoao Faitulafono i le itula e 9:00 i le taeao e tusa ai 
ma le Polokalame o Fonotaga a le Palemene 2016. 
 
  Na nofoia le Nofoa e le Fofoga Fetalai i le itula e 9:00 i le taeao. 
 
Tatalo. 
 
 

SAUNOAGA FAAFEILOAI A LE FOFOGA FETALAI 
 

  FOFOGA FETALAI:  Ou te faasilasila atu ua toe amatalia nei Taualumaga 
a le Fono Aoao Faitulafono. 
  Ua manū faaifo mai le lagi lenei taeao i le alofa ma le agalelei o le Atua, auā 
o lele ua aofaga moli i futiafu. O lupe foi sa vao eseese auā le afio o le Afioga 
i le Palemia ma le Sui Palemia aemaise o le Kapeneta, e faapea foi sui 
usufono mamalu o le Palemene, o lenei ua fuifui faatasi i lenei taeao o le 
alofa ma le agalelei o lo tatou Matai Sili. Ia tatou faafoi le viiga i le Atua auā 
o Ia lava e Ona le viiga uma lava. 
  E avea foi lenei avanoa e fai ai le leo o le Fofoga Fetalai e fai ma sui o le 
Afioga i le Palemia ma le Kapeneta, faapea foi le Fonousu a Samoa ma sui 
usufono mamalu uma o le Palemene, e faatalofa atu ai ma le agaga faaaloalo i 
le tapuaiga a Samoa, i le afio o Lana Afioga Mamalu O Le Ao o le Malo ma 
lau Masiofo, afifio Sui o le Fono a Sui Tofia ma a outou Masiofo ma Faletua. 
  O le paia lava lea auā Aiga ma Tama, o Tama ma Aiga, le Usoga a Tumua 
ma Pule, Ituau ma Alataua, Aiga i le Tai ma le Vaa o Fonoti. Ou te faatalofa 
atu foi i le paia faale-Talalelei auā Taitai o Ekalesia e fia o i Samoa nei, 
aemaise o le Aufaigaluega na totofi e le Atua o lo o latou faanōnōmanū o lo o 
tatalo i le ao ma le po, o le po ma le ao, auā se manuia mo tatou tagata. 
  Ou te faatalofa atu foi i se tasi o itutino o le Tafatolu o le Faigamalo o 
Samoa, i lau Afioga i le Alii Faamasino Sili faapea Alii ma Tamaitai o le 
Faamasinoga, ma le Pulega o le Faamasinoga. Ou te faatalofa atu foi ma le 
faaaloalo i le Faigamalo a Tutuila ma Manua, ia faamanuia le Atua i lo outou 
foi alofaiva, auā se sailiga manuia, auā o tatou uso i Samoa i Sasae.  
  Ae tatou te le’i see atu i le tatou galuega, ou te manatu o le avanoa lelei 
lenei i fesiligia e le paia o le Palemene, ia o lo o ua nofoia nei i le nofoaga mo 
tagata lautele e sui auai o le Polokalame Faa-Palemene mo Talavou 2016. I le 
ava ma le faaaloalo, o i latou nei na filifilia mai i nisi o ekalesia ma 
faalapotopotoga, o lo o latou faatinoina polokalame e fa’atāua ai le sao o 
tupulaga talavou i totonu o le atunuu. O se avanoa lelei lenei ua auai mai ai e 
molimauina le faagasologa o tatou galuega mo so latou silafia i galuega fai a 
le Palemene o Samoa.  

Saunoaga Faafeiloai a le Fofoga Fetalai 
 
  O foliga vaaia ia o se atunuu o lo o tulaga lelei faiga manino faatemokarasi 
o le silafia ma le auai o ona tagata, aemaise o tupulaga talavou i galuega fai a 
le Palemene. O le fa lenei o tausaga talu ona faatino lenei faamoemoe taua o 
le Palemene, ma o le uunaia i nei polokalame avanoa e mafai ai onafai ni o 
latou sao i mataupu e tagofia e le Palemene, po o tonu fai a le atunuu.  
  Avea ia o lou leo e fai ma sui o le Palemene a le atunuu e faatalofa ma 
faafeiloai atu ai ia te outou i lenei taeao. Ia alofa le Atua ma sagai ane ‘ai o le 
tai, ma ia faamanuia le Atua i la outou polokalame e pei ona faatulagaina mo 
le aso 23 i le asō ma le aso a taeao, 24 Aokuso 2016. 
 
 

SAUNOAGA O MALIU 
 

  Na faasilasila e le Fofoga Fetalai le tuumalo o le Tofa TAUAUVEA 
PESETA MOLI sa avea ma sui usufono o le Itumalo Faaalaalafaga o Aana 
Alofi Nu. 1 i le Paeaiga Lona X, tausaga 1988-1991. 
  Sa avea o ia ma sui usufono o le Komiti o Tulafono Tumau, Komiti o Tulaga 
Taualoa faapea le Komiti o le Faalapotopotoga o Palemene o Malo o le 
Taupulega. 
  Ia avea ia o A’u e fai ma sui o lenei Palemene e molimoli atu ai faamaisega 
ma faamafanafanaga i le itumalo, aiga alii ma le nofo a alo ona o le toesea o 
le Tama sa pele ia te outou. 
 
 
  Na tutulai filemu le Maota mo le minute e tasi e faailoa ai lo latou faaaloalo 
i le sui usufono ua tuumalo. 
 
 

TUUINA ATU O PEPA 
 

  Na tolaulauina e le Failautusi Pepa ua tuuina atu e tusa ai ma le T.T. 49(2). 
 

1. S. R. 2016/5, Tulafono Faatonutonu o Falepuipui ma le Toefuataiga 
2014. 

2. P. P. 2016/2017 Nu. 42, Lipoti Faaletausaga a le Ofisa o le 
Komesina o Sulufaiga 2014/2015. 

3. P. P. 2016/2017 Nu. 43, Lipoti a le Ofisa o le Komesina o Sulufaiga 
o le Tulaga o Aia Tatau a Tagata Soifua – Tagata e i ai Manaoga 
Faapitoa 2016. 

4. P. P. 2016/2017 Nu. 44, Lipoti Faaletausaga a le Komisi o le 
Toefuataiga o Tulafono a Samoa Iulai 2014-Iuni 2015. 

5. P. P. 2016/2017 Nu. 45, Lipoti o le Toefuataiga o Tulafono o Ava 
Malosi Aperila 2016, Lipoti 15/16. 

6. P. P. 2016/2017 Nu. 46, Lipoti Faaletausaga a le Ofisa Tausi 
Mavaega a le Malo aso 30 Iuni 2015. 

Tuuina atu o Pepa 
 

7. P. P. 2016/2017 Nu. 47, Lipoti Faaletausaga a le Matagaluega o 
Punaoa Faalenatura ma le Siosiomaga 2014-2015. 

8. P. P. 2016/2017 Nu. 62, Faamatalaga o Tupe a le Malo mo le 
Tausaga Faaletupe Faaiuina aso 30 Iuni 2015. 

 
 

TUUINA ATU O LIPOTI A KOMITI FAA-PALEMENE 
 

  Na tolaulauina e le Failautusi Lipoti a Komiti Faa-Palemene nei ua 
faataatia i luga o le Laulau a Fono e tusa ai ma T.T. 52(5). 
 

1. P. P. 2016/2017 Nu. 48, Lipoti a le Komiti o Tupe Maua ma Tupe 
Totogi i le Tulafono Tau Faaofi o Teuteuga o le Tulafono o le 
Gaumativa 2016. 

2. P. P. 2016/2017 Nu. 49, Lipoti a le Komiti o le Vaega tau le Va 
Fealoai i le Tulafono Tau Faaofi o Teuteuga o le Tulafono o Tulaga 
o Tagatanuu 2016. 

3. P. P. 2016/2017 Nu. 50, Lipoti a le Komiti o Tupe Maua ma Tupe 
Totogi i le P. P. 2016/2017 Nu. 14, Lipoti Faaletausaga a le 
Faalapotopotoga o Inisiua tau Soifua mo le Tausaga Faaletupe 
2015. 

4. P. P. 2016/2017 Nu. 51, Lipoti a le Komiti o le Vaega tau le Va 
Fealoai i le P. P. 2016/2017 Nu. 4, Lipoti Faaletausaga a le 
Matagaluega o Aoga, Taaloga ma Aganuu mo le Tausaga 
2014/2015. 

5. P. P. 2016/2017 Nu. 52, Lipoti a le Komiti o le Vaega tau le 
Tamaoaiga i le P. P. 2016/2017 Nu. 9, Lipoti Faaletausaga a le 
Kamupani Vaalele a le Polenisia mo le Tausaga Faaletupe 2015. 

6. P. P. 2016/2017 Nu. 53, Lipoti a le Komiti o Tupe Maua ma Tupe 
Totogi i le P. P. 2016/2017 Nu. 24, Lipoti Faaletausaga a le 
Kamupani o Pulega o Faaputugatupe Teufaafaigaluega o Mavaega 
Tausi a Samoa 30 Iuni 2015. 

7. P. P. 2016/2017 Nu. 54, Lipoti a le Komiti o le Vaega tau le Va 
Fealoai i le P. P. 2016/2017 Nu. 11, Lipoti Faaletausaga a le 
Matagaluega o Tina ma Tamaitai, Atinae o Nuu ma Afioaga ma 
Agafesootai mo le Tausaga Faaletupe 2015. 

8. P. P. 2016/2017 Nu. 55, Lipoti a le Komiti o le Vaega tau le 
Tamaoaiga i le P. P. 2016/2017 Nu. 13, Lipoti Faaletausaga a le 
Falemeli o Samoa mo le Tausaga Faaletupe 2015. 

9. P. P. 2016/2017 Nu. 56, Lipoti a le Komiti o Tulafono Tumau, 
Mataup tau Faiga Palota, Talosaga ma Tofiga Faale Faavae i le P. 
P. 2016/2017 Nu. 17, Lipoti Faaletausaga a le Ofisa o le Loia Sili 
mo le Tausaga Faaletupe 2015. 

10. P. P. 2016/2017 Nu. 57, Lipoti a le Komiti o le Vaega tau le Va 
Fealoai i le P. P. 2016/2017 Nu. 3, Lipoti Faaletausaga a le 
Iunivesite Aoao o Samoa mo le Tausaga Faaletupe 2014-2015. 

Tuuina atu o Lipoti a Komiti Faa-Palemene 
 

11. P. P. 2016/2017 Nu. 58, Lipoti a le Komiti o le Vaega tau le 
Tamaoaiga i le P. P. 2016/2017 Nu. 16, Lipoti Faaletausaga a le 
Matagaluega o Pisinisi, Alamanuia ma Leipa mo le Tausaga 
Faaletupe 2015. 

12. P. P. 2016/2017 Nu. 59, Lipoti a le Komiti o Tupe Maua ma Tupe 
Totogi i le P. P. 2016/2017 Nu. 34, Lipoti Faaletausaga a le Pulega 
o Tupe Faava o Malo mo le Tausaga Faaletupe 2014. 

13. P. P. 2016/2017 Nu. 60, Lipoti a le Komiti o Tulafono Tumau, 
Mataupu tau Faiga Palota, Talosaga ma Tofiga Faale Faavae i SR 
2016/1, SR 2016/3 & SR 2016/4. 

14. P. P. 2016/2017 Nu. 61, Lipoti a le Komiti o le Vaega tau le 
Tamaoaiga i le P. P. 2016/2017 Nu. 27, Lipoti Faaletausaga a le 
Matagaluega mo Tupe Maua mo le Tausaga Faaletupe 2015. 

15. P. P. 2016/2017 Nu. 63, Lipoti a le Komiti o le Vaega tau le 
Tamaoaiga i le P. P. 2016/2017 Nu. 35, Lipoti Faaletausaga a le 
Faalapotopotoga o Suesuega Faasaienisi mo le Tausaga Faaletupe 
2015. 

16. P. P. 2016/2017 Nu. 64, Lipoti a le Komiti o Tupe Maua ma Tupe 
Totogi i le P. P. 2016/2017 Nu. 7, Lipoti Faaletausaga a le Faletupe 
o Atinae a Samoa mo le Tausaga Faaletupe 2014. 

17. P. P. 2016/2017 Nu. 65, Lipoti a le Komiti o Tulafono Tumau i le 
P. P. 2016/2017 Nu. 5, Lipoti Faaletausaga a le Matagaluega a le 
Palemia mo Tausaga Faaletupe 2013-2015. 

18. P. P. 2016/2017 Nu. 66, Lipoti a le Komiti o Tupe Maua ma Tupe 
Totogi i le P. P. 2016/2017 Nu. 6, Lipoti Faaletausaga a le 
Faalapotopotoga o Mea tau Fale a Samoa mo le Tausaga Faaletupe 
2015. 

19. P. P. 2016/2017 Nu. 67, Lipoti a le Komiti o le Vaega tau le 
Tamaoaiga i P. P. 2016/2017 Nu. 36, & P. P. 2016/2017 Nu. 37, 
Lipoti Faaletausaga a le Faalapotopotoga o Esetete Tausi a Samoa 
mo Tausaga Faaletupe 2014 ma le 2015. 

20. P. P. 2016/2017 Nu. 68, Lipoti a le Komiti o Tulafono Tumau i 
Faaiuga a le Faamasinoga i Talosaga o Faiga Palota P. P. 
2016/2017 Nu. 28-Itumalo Nuu tu Taulaga Sisifo, P. P. 2016/2017 
Nu. 29- Safata Sisifo, P. P. 2016/2017 Nu. 30- Alataua Sisifo, P. P. 
2016/2017 Nu. 31- Falelatai & Samatau, P. P. 2016/2017 Nu. 32- 
Faleata Sisifo, & P. P. 2016/2017 Nu. 33- Aana Alofi Nu. 1 Sisifo. 

21. P. P. 2016/2017 Nu. 69, Lipoti a le Komiti o Tulafono Tumau i le 
P. P. 2016/2017 Nu. 20, 21 & 22, Lipoti Faaletausaga a le Ofisa o le 
Tausi Mavaega a le Malo mo Tausaga Faaletupe 2012, 2013 & 
2014.  

22. P. P. 2016/2017 Nu. 70, Lipoti a le Komiti o le Vaega o Atinae 
Eseese i le P. P. 2016/2017 Nu. 10, Lipoti Faaletausaga a le 
Faalapotopotoga o le Malo Faaeletise mo le Tausaga Faaletupe 
2014. 

23. P. P. 2016/2017 Nu. 71, Lipoti a le Komiti o le Vaega o Atinae 
Eseese i P. P. 2016/2017 Nu. 18, 19 & 25, Lipoti Faaletausaga a le 
Ofisa o le Pule Faatonu mo Tausaga Faaletupe 2012, 2013 & 2014. 

24. P. P. 2016/2017 Nu. 72, Lipoti a le Komiti o le Vaega o Atinae 
Eseese i le P. P. 2016/2017 Nu. 23, Lipoti Faaletausaga a le Pulega 
o Fale ma Malae Taalo a Samoa 2014/2015. 

 
  FOFOGA FETALAI:  Malo faafetai.  
 
 

LAFO A TAITAIFONO O KOMITI FAA-PALEMENE  
(TULAFONO TUMAU 52) 

 
  FOFOGA FETALAI:  Ou te tapa lau Afioga i le Taitaifono o le Komiti o 
le Vaega o Atinae Eseese. 
 
  Afioga TAFUA MALUELUE TAFUA (Taitaifono o le Komiti o le 
Vaega o Atinae Eseese):  Lau Afioga i le Fofoga Fetalai, faafetai mo le 
avanoa. Ae le i faatuina le lafo, e faatalofa atu foi i lau Afioga aemaise le 
Afioga i le Palemia ma le Sui Palemia, le mamalu o le Kapeneta, faapea 
Minisita Lagolago ma le mamalu o le Maota nei. E faapea foi ona molimoli 
atu alofapo ma alofa maoi i le Susuga i le Failautusi o le Fono faapea le Sui 
Failautusi, faamalo mo tofiga fou.  
  Ae le gata i lea e faatalofa atu i le paia ma le mamalu o le Maota nei i Pule 
Sili o Faalapotopotoga Tumaoti, faapea foi Ofisa Sili o Pulega a le tatou 
Malo, faapea foi nai a tatou malo o lo o tatou faatasi ai. E faatalofa atu i le 
tapuaiga a Samoa aemaise le aufaigaluega, faapea foi o tatou uso i Tutuila, 
Susuga ia Lolo ma lana Faigamalo, malo le tapuai, faafetai mo talosaga, 
faafetai foi mo le mau o le toovae.  
  Lau Afioga i le Fofoga Fetalai, e tusa ai ma le Tulafono Tumau e 52 ou te 
tulai atu e faatu le lafo,   Ina ia tuuina mai e le Fono Aoao nei se faatagaga e 
faaopoopo ai le taimi e iloiloina ai Pepa sa tuuina mai i lenei Komiti ma 
lipoti mai ai i le Fono Aoao i le Fonotaga o Oketopa 2016. 
  Ma le faaaloalo. 
 
  Faaluaina e le sui usufono mo Anoamaa Sisifo. 
 
  Na faamaonia le lafo. 
 
 
 
 
 
 
 
 



352 
 
23 AOKUSO 2016 

 
TULAFONO TAU FAAOFI O TEUTEUGA O LE TULAFONO O 

TULAGA TAGATANUU 2016 – iloiloga auiliili 
 

  FOFOGA FETALAI:  E tusa ai ma le Tulafono Tumau 107. E tatau ona 
faamaonia muamua e le Fono Aoao le Lipoti a le Komiti i le Tulafono Tau 
Faaofi ona avanoa ai lea o le Iloiloga Auiliili o le Tulafono Tau Faaofi. 
  Tulai mai le Afioga i le Taitaifono o le Komiti o le Vaega tau le Va Fealoai. 
 
  Afioga Hon GATOLOAIFAANA AMATAGA ALESANA GIDLOW 
(Taitaifono o le Komiti o le Vaega tau le Va Fealoai):  Faafetai i lau 
Afioga i le Fofoga Fetalai mo le avanoa. Ou te tulai atu e faatu atu se lafo,   
Ina ia faamaonia e lenei Fono Aoao le Lipoti a le Komiti o lo o tuuina atu ai 
ana fautuaga,   Ina ia faagasolo le Tulafono Tau Faaofi o Teuteuga o le 
Tulafono o Tulaga o Tagatanuu 2016 faatasi ai ma Teuteuga. 
 
  Faaluaina e le sui usufono mo Aleipata Itupa i Lalo. 
 
  Na faamaonia le lafo. 
 
  FOFOGA FETALAI:  Ou te faasilasila atu ua famaonia nei e le Fono 
Aoao le Lipoti a le Komiti o le Vaega tau le Va Fealoai i le Tulafono Tau 
Faaofi o Teuteuga o le Tulafono o Tulaga o Tagatanuu 2016.  
  O le a sagai atu loa le Fono Aoao i le iloiloga auiliili o le Tulafono Tau 
Faaofi o Teuteuga o le Tulafono o Tulaga o Tagatanuu 2016.  
  E tusa ai ma le Tulafono Tumau e amata le iloiloga auiliili o le Tulafono 
Tau Faaofi i le Fuaiupu 2. 
 
FUAIUPU 2: Ua teuteuina le fuaiupu 7. 
 
  FOFOGA FETALAI:  O lo o i ai le Teuteuga a le Komiti i le Fuaiupu 2 e 
pei ona faaalia i le Pepa Faaopoopo o Galuega.  
  Tulai mai le Afioga i le Taitaifono o le Komiti. 
 
  Afioga Hon GATOLOAIFAANA AMATAGA ALESANA GIDLOW:  
Lau Afioga i le Fofoga Fetalai ou te faatu le Teuteuga i le Fuaiupu 2 e faapea: 
 
     “TEUTEUGA: 

 
Fuaiupu 2: 

 
Ina ia suia le fuaiupu 2 o lo o i ai le fuaiupu 2 fou e faapea: 
 
2.  Ua teuteuina le Fuaiupu 7 - Mo le Fuaiupu 7 o le Tulafono 

Autu, i le tuanai ai o le faafuaiupu (3) ia faaofi faafuaiupu (4) 
e faapea: 

Tulafono Tau Faaofi o Teuteuga o le Tulafono o Tulaga Tagatanuu 2016 

– iloiloga auiliili 
 
(4)  E lē aofia ai le faafuaiupu (1) e oo i le (3), o se tagata na 

fanau i fafo atu o Samoa o se tagatanuu o Samoa pe afai i le 
taimi na fanau ai o se tasi o matua o ona matua o se tagatanuu 
pe sa avea ma tagatanuu sa fanau i Samoa.” 

 
  FOFOGA FETALI:  Malo faafetai. O le fesili…. 
 
  Tofa OLO FITI AFOA VAAI (Salega Sasae): Lau Afioga i le Fofoga 
Fetalai. 
 
  FOFOGA FETALAI: Saunoa mai le sui usufono mo Salega Sasae. 
 
  Tofa OLO FITI AFOA VAAI:  Faafetai atu i lau Afioga mo le avanoa. A 
o le i avatu foi se lagona vaivai, e piiama foi lenei Itumalo o Salega Sasae i le 
taulaga sa e siitia i le taeao, aua foi le maleifua mai o lau Afioga ma le 
mamalu o lenei Palemene i fanuga lelei ma le alofa o le tatou Atua. E 
faatalofa atu foi i tatou malo faaaloalogia i lenei taeao ua tatou faatasi, faapea 
foi Ofisa Sili o Pulega Matagaluega ma Pule Sili o Faalapotopotoga a le Malo 
i le latou tautua faifaipea. 
  Ae ua ou tulai lau Afioga i le Fofoga Fetalai e momoli atu le agaga faafetai 
tele i le mamalu o le Komiti, le Afioga i le Taitaifono ma le mamalu o le 
Komiti i nai vaega ia sa avatu ai ni nai vaivaiga i le taimi muamua i le 
faitauga faalua. E moni a o lea e le o manino lelei ma taoto mai i se tulaga 
lelei, ae ua lava ia lea tatou amata ai. Na pau a sina faafesili lau Afioga i le 
Fofoga Fetalai, po o le a se silasila mamao a le Komiti i le latou Teuteuga i 
nisi foi o aafiaga, po o le ogatasi o le Tulafono lenei ma le Teuteuga lenei ma 
nisi o Tulafono a le tatou Malo. Pei o le faafesili, tai pei la o le tulaga o le 
agavaa, o nisi o e ua avea ma tagatanuu o Samoa e tauva ai i le faiga palota i 
ituaiga tulaga faapena aua o la’u tilotilo i le Tulafono Tau Faaofi lenei e 
agavaa loa se tasi foi o nisi o uso mai isi atunuu ia ona faapena loa lea ona 
agavaa e fai o latou suafa matai ma fai a latou monotaga ia ona tauva loa lea i 
le tatou palota. E le natia lau Afioga, o le tatou palota e i ai a nai mea foi ia o 
le faaaogaina o le seleni e le mafai ona tatou compete i tama ia pe afai e tulai 
mai. Pei o la’u fesili lena lau Afioga i le Taitaifono pe sa au i ai le silasila 
mamao a lau Afioga ma le mamalu o le Komiti. Faafetai. 
 
  FOFOGA FETALAI: Mo le faasa’oina o le…Ia se’i tulai mai lau Afioga i 
le Palemia. 
 
  Susuga Hon TUILAEPA AUELUA FATIALOFA LUPESOLIAI 
LOLOFIETELE NEIOTI AIONO GALUMALEMANA DR. SAILELE 
MALIELEGAOI (Palemia):  Lau Afioga i le Fofoga Fetalai, o le vaapiapi 
ia o le Teuteuga lenei sa aumai. O le vaapiapi o le Teuteuga ona ou te le’i 
auai i i i le taeao sa talanoa ai ona sa toesea a’u. 

Tulafono Tau Faaofi o Teuteuga o le Tulafono o Tulaga Tagatanuu 2016 

– iloiloga auiliili 
 
  E tasi lava le mafuaaga na aumai ai le Teuteuga lenei ona o le anoano o 
tatou tamafanau e le gata i Niu Sila ma Ausetalia, fananau i Niu Sila a’o 
mātua o tagata Samoa ae fia omai e fia tauva i ‘au ta’aalo a Samoa. Pe a tou 
manatua le Olimipeka lea na fai nei, e feololo lava tamafanau a tatou sa 
taaalo ai e mai fafo, e taipei o le tama tamoe lea na tamoe, lea pei e tu lima ea 
lona tulaga, saoasaoa. O faiga faava o Malo e le mafai ona tamoe se isi pe 
taalo se isi i le fu’a a le atunuu se’i vagana e faamaonia o se sitiseni a le 
atunuu lena. Na pau lava lea o le agaga na aumai ai le Tulafono.  
  O le tama lea o Sonny Bill na sau faapitoa lava i inei i Samoa e talosaga 
sona sitiseni, ona o mātua Samoa se’i mafai ai ona alu e taaalo i Farani. E tele 
lava mea na tutupu ai ina ua talepe e le tama lea taalo lelei tele lana 
konekarate na taalo ai i le Liki a Ausetalia ae alu ai loa i Farani. O le agaga la 
sailimalo lea sa mafua ai le Teuteuga lenei, o le fia apaapa atu i a tatou 
tamafanau na tuputupu a’e i atunuu la e i fafo e leai se latou lagona o latou o 
ni Samoa. Ae peitai, ina ua lauiloa i le taalo ma latou faia ai loa se faaiuga 
tāua e fia taalo i lalo o le fu’a a Samoa ina ia faalauiloa atu ai Samoa o latou o 
tagata Samoa.  
  O le taaloga lea o le Liki, o lea ua tu fa ai Samoa i le lalolagi. Sa le’i i ai se 
‘au a Samoa na i ai, o nei tama e taalo mai lava ia i le kalapu, le isi kalapu, ae 
toatele lava i Ausetalia, e leai ma se lagona faale-Atunuu, faa-Samoa nei i 
tama la, ae na ona fai lava o le ‘au a Samoa i taaloga a le lalolagi lea na fai i 
Ausetalia toe fai foi taaloga a le lalolagi i Peretania, faatoa o’o o’o ai loa le 
loto Samoa i tama nei. Ma o le taimi lava na tutu ai luga ae ta le Vi’i o 
Samoa, masalo e toatele outou na outou silasila i ai i le tutulu o tama, faatoa 
lagona lea o le latou atunuu lea ua latou taaalo ai. Ma o lea na outou silafia le 
maoa’e o le taalo na fai e tama, o le mea lea na piki mai ai foi na o Samoa e 
taaalo i taamilosaga a Ausetalia, Peretania ma Niu Sila, ma Samoa e fa i ai 
atunuu. E tusa o Samoa lea e numera 4 nei i le lalolagi ua sili mamao atu ai le 
tulaga o Samoa i le Liki nai lo le Lakapi, na o’o tatou i le tu 7 i le lalolagi. 
Toe alu ifo lea i lalo lea ua toe tulaga 15 ia lea foi la ua toe taumafai le Iuni 
Lakapi e toe ave i luga le taalo a Samoa. Ae o le Aso Sa talu ai, lea na fai ai 
le isi taaloga tele a le Liki, o tapenaga lava nei mo le isi foi Ipu a le Lalolagi, 
e taaalo ai ma Toga, faiaina Toga i le taaloga ia na fai nei i le Aso Sa i 
Hawaii, e 40 tatou i le 6 a Toga. Lea foi la e fai po o le aso 8 ea lea o le a fai 
mai ai le isi taaloga a le Liki i inei ia tatou e taaalo ai ma le ‘au a Fiti. Ma e 
maoa’e lava le tulaga lea ua oo i ai Samoa i taaloga nei. Ona o Samoa la lea 
ua maualuga le tulaga i taaloga faava o Malo, ua tupu a’e ai le naunau i tama 
nei e omai e ave le igoa o Samoa. Ae na pau lava lea o le amoā lea e 
faalavalava i i, o le Tulafono ae tatau ona o oe o se sitiseni o le atunuu. O le 
mea la lea na ala ai ona teuteu le Tulafono lea. Ma e mafua foi ona i ai le 
Tulafono lea na ou teuteua i le taimi na ou Palemia ai, a’o tua atu o a’u sa 
faatafagaloa. Sa tu’u mai i le Taitai o le Malo le discretion e pule ia i se 
tagata e mafai na ave i ai le sitiseni taualoa. Ona ou aumaia lea o le Tulafono 
e aveese ai le discretion lea mai le Palemia, i alualu foi ona faapea lea ai foi o 
fai e le Palemia se tulaga le talafeagai. 

  O le ala lena lea na ala ai ona si’i le isi tama Nauru na ave i ai le discretion a 
le Palemia ia tauva ai le tama Nauru lea i lalo o le fu’a a Samoa. Masalo ana 
pine auro le tama lena semeamanu e muamua Samoa i le pine auro ae 
mulimuli Fiti. E i ai le tausaga, pe a ma le 4 tausaga talu ai sa usuia ai le 
matou Fono a le forum i Papua Niu Kini, ona ma o ifo lea ma le Peresetene o 
Nauru ma isi foi e faatali le matou vaalele ou te toe malaga mai ai. Na ou 
fesili lea i le Peresetene o Nauru; “Se faamolemole a lau Susuga o ai ea le 
kokemi lea na matou faasamoaina se’i mafai ai ona sii i le Olimipeka a le 
lalolagi?” Ae fai mai le Peresetene, “o le kokemi lenei o a’u lenei na si’i” Ia 
ona ou fiafia ai lava lea. O la’u tala, se ou te faafetai ua Peresetene se Samoa i 
Nauru. 
  E pei o auala ia lau Afioga i le Fofoga Fetalai, e i ai nai auala pupuu faapena 
e tatou te faia e pei o le ave o le avanoa lea ae o lea la ua ou aveesea le tulaga 
lena ae alu pea i lalo o tulaga taofiofi a le tatou atunuu. E i ai foi isi a tatou 
auala, o lea ua Palemia le Samoa i Niu Sila i le ave i ai o lona igoa matai, ia 
la e foi... o se ua Samoa muamua lea ua Failautusi Aoao o Malo Aufaatasi i le 
to i ai o lona igoa matai. Ana se’i mao mai i inei le Peresetene o Amerika, ia 
ua ave ai foi i ai se igoa matai e faasamoa ai foi le Peresetene o Amerika. 
  Lau Afioga i le Fofoga Fetalai, e tele mau auala tatou te faia ai tulaga ia, a’o 
le fu’a taualuga i le Teuteuga lea o le sailimalo mo le tatou atunuu. 
  Lau Afioga i le Fofoga Fetalai, ia o se faamatalaga puupuu lena i le 
Teuteuga lenei. 
 
  FOFOGA FETALAI:  Malo. Se’i malie le Taitaifono se’i toe tuu atu le 
avanoa…E pei lava ua uma ou avanoa, aua e tai tasi avanoa… Ia toe pau lea 
o le avanoa. 
 
  Tofa OLO FITI AFOA VAAI:  Faafetai tele lava i lau Afioga i le Fofoga 
Fetalai mo le avanoa. E faafetai atu foi i le Afioga i le Palemia mo le 
faamalamalamaga umī. Ae i ai lava lou manatu e le tatau ona atugalu lona 
finagalo i le tulaga o le discretion. 
  Lau Afioga i le Fofoga Fetalai, e Palemia loa ma tofi se Palemia, ua ave 
uma i ai le faatuatuaga a le atunuu.  
 
  Susuga Hon Tuilaepa Auelua Fatialofa Lupesoliai Lolofietele Neioti 
Aiono Galumalemana Dr. Sailele Malielegaoi:  Lau Afioga i le Fofoga 
Fetalai, o le mea e fia faasao ona o lea foi ua tu sese mai le sui usufono, o lea 
ua talanoa mai i mea pepē, na o mea ola lea tatou te Fono ai i le taeao lenei, a 
o lea ua e agai mai i mea pepē. Malie ia, o le Tulafono o le Tulafono foi lele e 
ola ae le’o toe agai i ni mea pepē. 
 
  FOFOGA FETALAI:  Malo faafetai. Se’i tulai mai lau Afioga i le 
Taitaifono. 

  Afioga Hon GATOLOAIFAANA AMATAGA ALESANA GIDLOW:  
Faafetai i lau Afioga i le Fofoga Fetalai mo le avanoa. Ae ou te lagona ua 
manino foi le faamalamalamaga a le Afioga i le Palemia. Na pau lava lea o le 
toe faaopoopo atu i le fesili a le sui usufono mamalu mo Salega Sasae, i le 
tulaga lea o le faamataiina o le agavaa o e o le a faamatai i le tulaga o sitiseni 
nei. Ae ou te lagona lava o le tulaga lea faamatai, o lo o i ai lava le tofa ma le 
faautaga i totonu o aiga latou te iloiloina ai tagata tonu lava e tatau ona suafa 
matai, o suli moni o se suafa matai. Masalo e avea lena ma taofiofiga foi o le 
popolega o le atugaluga o le sui usufono mamalu. Faafetai lau Afioga i le 
Fofoga Fetalai.  
 
  FOFOGA FETALAI:  Se’i tuu mai le avanoa i le sui usufono mo 
Falealupo. Se’i toe tulai mai, o le a se mea o… Se’i tau faamanino le vala lea, 
ua uma ou avanoa.  
  Ia saunoa le sui usufono mo Salega Sasae. 
 
  Tofa OLO FITI AFOA VAAI:  Ua uma ou avanoa, ae o lau lasi lea ua ou 
alu atu ai lau Afioga.  
  Lau Afioga i le Fofoga Fetalai, afai o le tofa lea a le Komiti, o lou matuai 
faanoanoa lava. O le taimi e matai ai se isi e o uma lava i ai ona e tele tupe ae 
le omai ia ita o le tagata o le aiga. O le upu moni lena lau Afioga i le Fofoga 
Fetalai. 
 
  FOFOGA FETALAI:  Ua maua atu. O le finagalo lava lea o le sui usufono 
ia ae ese lava le finagalo o le Taitaifono ma le Malo. 
  Ia se’i tulai mai le sui usufono mo Falealupo lea sa tau tulai mai. 
 
  Afioga Hon AEAU PENIAMINA LEAVAISEETA (Falealupo):  Lau 
Afioga i le Fofoga Fetalai, faafetai lava mo le avanoa. E leai ua ou tulai atu 
ona o se leo foi lea e pei e fou i lau faalogo, ae fia malamalama ai lou sui 
usufono. O le upu lea sa saunoa i ai le Afioga i le Palemia o le kokemi. Po’o 
le a tonu lea upu. Se’i faamalamalama mai po’o le a tonu lea upu, leaga ua 
logona e le Maotaga, e faifaipea, ae le o malamalama ai. 
 
  FOFOGA FETALAI:  Ua ou manatu ua e toso foi i tua le tatou Fono, o oe 
sa e sinia atu lou Fofoga Fetalai i lo au ae…. 
 
  Susuga Hon TUILAEPA AUELUA FATIALOFA LUPEAOLIAI 
LOLOFIETELE NEIOTI AIONO GALUMALEMANA DR. SAILELE 
MALIELEGAOI:  Lau Afioga i le Fofoga Fetalai, ona o le alii nei foi e tele 
lona silafia i le gagana, a’o le upu lena o le kokemi, o le faaumiga o le upu 
koke. Ua e silafia foi o le koke, o le koke foi lele... E faigofie. 

  FOFOGA FETALAI:  Masalo ai po’o ua faamalieina le saunoaga a le sui 
usufono. O lea la ua malie i ai le sui usufono i le faamalamalamaga a le 
Afioga i le Palemia. Malo faafetai. 
 
  Faamaonia le Teuteuga. 
 
 
 
  Faamaonia le Fuaiupu 2 e pei ona Teuteuina. 
 
 
 
FUAIUPU 3: Aiaiga tau Soloaiga. 
 
  FOFOGA FETALAI:  O lo o i ai le Teuteuga i le Fuaiupu 3 e pei ona 
faaalia i le Pepa Faaopoopo o Galuega. Ma le faaaloalo ou te tapa lau Afioga 
i le Taitaifono o le Komiti. 
 
  Afioga Hon GATOLOAIFAANA AMATAGA ALESANA GIDLOW:  
Lau Afioga i le Fofoga Fetalai ou te faatu le Teuteuga i le Fuaiupu 3 e faapea: 
 
     “TEUTEUGA: 

 
Fuaiupu 3: 
 

Ia suia le fuaiupu 3 o i ai nei i le fuaiupu 3 fou e faapea: 
 

“3. Aiaiga tau Soloaiga – E faaaogā le Fuaiupu 7 o le 
Tulafono Autu (e pei ona teuteuina e lenei Tulafono) i se tagata 
na fanau i fafo atu o Samoa, a o lumanai ai le amata 
faamamaluina o lenei Tulafono, ma o matua o ona matua, o se 
tagatanuu pe sa avea ma tagatanuu sa fanau i Samoa”. 

 
  FOFOGA FETALAI:  Tulai mai le sui usufono mo Faleata Sisifo. 
 
  Tofa LEALAILEPULE RIMONI AIAFI (Faleata Sisifo):  Faafetai lava 
mo le avanoa, faafetai foi i le Komiti mo le suiga ua lagolagoina e lenei sui 
usufono. Na pau le fesili, pe aisea aua o lea pei sa laga i le taimi sa ou tautala 
ai i le Tulafono lenei, pe aisea ua gata ai i le grandparents, matua o matua? 
Manatua a tatou vaavaai i le taimi na amata ai ona malaga tagata Samoa i Niu 
Sila, ua oo i le third, fourth generation. O lona uiga ua i ai tagata ua agavaa e 
omai la i mea nei o le atiaeina o Samoa ma taaloga, a o lea la o le a gata mai 
luga i le grandparent. Ae po’o le a le mafuaaga ua le tuu atu ai i tua i great 
grandparent? Aua o le taimi lena, na o tagata Samoa maoi lava sa fananau ma 
o i fafo. O le fesili lena ma le faaaloalo lava. 

  FOFOGA FETALAI:  Mo le faasaoina o le taimi, tulai mai lau Afioga i le 
Taitaifono. 
 
  Afioga Hon GATOLOAIFAANA AMATAGA ALESANA GIDLOW:  
Faafetai i lau Afioga i le Fofoga Fetalai. Ou te talitonu sa tele finagalo faaalia 
foi ma popolega ma atugaluga i le Tulafono Tau Faaofi lava lenei i lona 
tatalaina i tua. O lea la ua manatu ai, o le a tatou amata ia faagata i matua o 
matua, ia taofiofi ai foi le atugaluga ma le popolega, i tatala tele atu i tua ona 
tulai mai ai lea o nisi afaina tatou te le o mailoa. E pei o se faamalamalamaga 
lena lau Afioga i le Fofoga Fetalai. 
 
  FOFOGA FETALAI:  Malo, ia se’i tulai mai le Afioga i le Palemia. 
 
  Susuga Hon TUILAEPA AUELUA FATIALOFA LUPESOLIAI 
LOLOFIETELE AIONO NEIOTI GALUMALEMANA DR. SAILELE 
MALIELEGAOI:  Lau Afioga i le Fofoga Fetalai, i le malaga lea sa ou 
malaga ai i le 2013 e faatalatalanoa mataupu tau apu. Na matou feiloai ai lea 
ma sui o le isi Tribe Maori tele lava.O le faiga la faa-Maori, a uma ona 
talatalanoa, taofi ae ta le kitara ae usu le pese faa-Maori. Na matou usu pese 
atu ai lava lea faa-Maori. A’o le alii la lea e taitaifono, masalo pe ua 45 
tausaga, ona uma loa lea fai mai ia matou e fai lana tali faaaloalo i la’u 
aumalaga e fai la i lana faatoaga. Na matou o lea i ai i le aoauli. Matou te o 
atu i le fa, a o le alii lea, o le tumu ia i le mau afa Maori ma le mau afa 
Samoa, ae ou te alu atu la o la e usu mai le pese e le Taitaifono lea o le 
Maori, a’o pese Samoa, o le mālie ia ua matuai ou le toe faalogo i ai, a’o la e 
nofo le olomatua i ou tafatafa. Ona ou fai atu lea i le olomatua, ‘o ai le alii lea 
e usu maia le pese Samoa?’ Fai mai le olomatua, ‘o la’u tama, o au o le 
Godinet mai Samoa, na matou omai ma ou mātua faatoa 6 ou tausaga ona ou 
nofo ai lava i le isi foi toeaina Maori.’ Ua ou ta’u atua le tala lea ona e sa’o le 
fesili lea e aumai. Pe o le a le mea na le talatala atu ai i tua, ae pei o le agaga 
lea e avatu i le Tulafono, ua lava ia lea i le taimi nei, ae tatou matāitū, e i ai 
lava le popolega foi i le mea lea o le soona tatala tele atu i tua, ae tasi le isi 
auala e taofiofi ai auā o le tupe lea e i ai, e $5,000. O le isi la lena auala e 
taofiofi ai, o le tu’u i lugā o mea ia o le totogiina o pepa o le faaliliuga, ona 
iloa tonu ai lava lea o le tagata e sau moni lava. A tu’u atu lava e $100,000, ia 
ona totogi lea o si ana $100,000 ona iloa loa lea, o le tagata la lea e matuā 
Samoa lava le agaga. Lau Afioga i le Fofoga Fetalai, se e tele lava mau auala 
e kill ai le cat. 
 
  FOFOGA FETALAI:  Ia, se’i tulai mai le sui usufono lea, le alii matua o 
lea itu le sui usufono mo Falealupo. 

  Afioga Hon AEAU PENIAMINA LEAVAISEETA:  Lau Afioga i le 
Fofoga Fetalai, o lo o i ai lava le popolega o lou nei sui usufono i le mataupu 
lea, ona o le tulaga lenei i le soifuaga faa-Samoa, e le tusitusia ni gafa, ae na 
o le faapepaina, aua tusa o le mea lea, e sao. E mafai, ae leai lava se Samoa 
ua alu alu tau sue po o fea le mea e sau ai. O le gafa o le mea e patino e pei e 
mamalu i aiga, e puipuia. Ae o le mea lea, a faapea ua aumai se mea faapea, o 
le Tulafono lea, ia amanaia i tua atu o lou tama, amanaia, aisea? Aemaise la 
pepa ia o le a aumai nei. E faaono fesiligia ai, e filogia le agaga lea, aua o le 
Samoa lava ia a e sue, po o fea? Tulou lava o le upu e to ia te au. E leai lava 
ma se Samoa e te le iloa lona gafa, e le iloa lona gafa i le mea na soifua mai 
ai. Na pau lava le mea e faaluafesasi ai, pe sa i ai se isi e usugafa i ai mai 
fafo. E tau masalomia lava la le faiga o le tatou Tulafono lea, na ona faapena 
atu o se manatu, aua ou te le iloa la po o le a le mea ua faagata mai ai le great 
grandfather ma tau sue ma tau faamaumau. Lau Afioga i le Fofoga Fetalai, ia 
faataatia se manatu faapena o le usugafono lenei i tafatafa o le Tulafono Tau 
Faaofi lenei, leaga e le o se mea e masani ai; faafetai. 
 
  Susuga Hon TUILAEPA AUELUA FATIALOFA LUPESOLIAI 
LOLOFIETELE NEIOTI AIONO GALUMALEMANA DR. SAILELE 
MALIELEGAOI:  Lau Afioga i le Fofoga Fetalai, e leai ou te le auai i lea 
taofi faivavale e fai mai. A lē masani ai ua leva lava ona tatou masani ai. Ae a 
le ‘au lea na omai, lea na ave ai le Manu Samoa i luga i le taaloga muamua 
lava i le 1991? O le tele o tama na sa fananau i fafo.  
  Lau Afioga i le Fofoga Fetalai, e pei lava e i ai le mea foi lele e galo ia 
tatou. O le manaia ia o le fetalaiga foi lea a le Alii, “fai i isi e pei ona e manao 
e fai mai foi ia te oe.” A fesuiai la seevae ae tu’u i le isi itu, o lea la ua e 
malaga i Niu Sila, ona e talosaga lea e fia faaliliu lau fanau. Lau Afioga, e 
faapena foi le agaga o oe pe a e alu i Niu Sila, ia faaliliu lau fanau ia soifua 
a’e i le tulaga maualuga o i ai, ae a tupu mai loa taaloga i Samoa a’o lea ua 
lelei lou atalii, tasi lena mea e te faia, sau e alu e taalo mo le atunuu. E le o se 
mea fou la, o le mea ua leva. A’o le mea foi lenei o gafa, ua tatou fai 
faamasinoga uma lava, o le ala lena na fai ai nei le tatou Komiti lea e 
faagasolo nei, a’o isi na mea e ala ai ona apili ma tele le mau apili, o le 
anoano o le mau gafa fou e fafau, e fafau i le taimi o faagasolo ai 
faamasinoga. 
  Lau Afioga i le Fofoga Fetalai, o le mea lena ua ala ai ona tele faamasinoga, 
o le o atu o isi aiga o la e malamalama lelei i o latou gafa ma le faalogo atu e 
ese le mea la e sau mai o.  
  Lau Afioga i le Fofoga Fetalai, ‘aua tatou te talanoa i ia mea, o la e i ai le 
faamasinoga ua lauiloa i lena mea. O le ala foi lena e tele ai le mau faaiuga e 
apili apili apili ma mafua ai ona faatu le tatou lafo o lo o galulue ai le tatou 
Komiti ona o le tele o le faaletonu la e tulai mai i tai i le anoano o faaiuga o la 
e faatali. E le gata la i le Faamasinoga o Fanua ma Suafa, ae tele foi faaiuga o 
faamasinoga o soligatulafono o la e oo mai nei lava o la e reserve, o la e 
faatali.  

  Na i ai le isi faamasinoga na ou te’i ai ina ua tusi mai le tagata mai fafo ua 
faulai faulai faulai ana faamasinoga solitulafono, e su’e atu ua sola i fafo, a’o 
lea e leai ni iuga o faamasinoga. A’o le mea lea e ala ai ona fai le lafo lea e 
tāua tele se’i toe tilotilo i ai i le faagasologa o faamasinoga po’o le a le auala 
e fesoasoani atu ai le Palemene lenei, leaga o le Palemene lenei e tele lona 
sovereignty o le atunuu atoa, ae tatau lava ona fai ma vaavaai i galuega ia o lo 
o fai a le faamasinoga po o le a le tulaga o i ai. O lea na o le tagi mai tagi mai 
o le atunuu ia i tatou, o tatou o sui o le atunuu. O le a le tatou mea o fai i ai? 
O le a le tatou mea o fai i ai i le mea lea e tagi mai ai tagata? E moni e i ai le 
manumanuga i le tutoatasi o le faamasinoga, e i ai le manumanuga i le tulaga 
o le fesiligia o latou faaiuga, ae le na o Samoa le mea lea e tupu ai, e oo foi i 
Peretania, ae i ai foi le finagalo faapena o le Maota Maualuga i mea faapenei, 
e le tatau ona tu’ufaua mea faapea e tatau ona fai ma asiasi i ai sui o le atunuu 
i tulaga ia. Ae faafetai ua e lāgā le tulaga lea o gafa ma e faapea mai, o la e 
manino le gafa, ae masalo na o oe o lena e manino au gafa, a o le mea lea e i 
ai nei, e matuā anoano le tulaga lea e i ai tau foi ma faamasino i le tau 
faamaninoina o gafa e tasi le itula. Afai lava e 20 itu ae tasi le itula, o ai na te 
faitauina nei mea ma malamalama i le anoano o felavasaiga o lo o i ai? O le 
mea la lea, ou te le auai i le finagalo o le sui usufono lea e aumai. 
  Ia o le fesoasoani atu lena lau Afioga. 
 
  Afioga Hon AEAU PENIAMINA LEAVAISEETA:  Lau Afioga i le 
Fofoga Fetalai, o le a lava ai i i se manatu. Na o le pau lava o lea, afai fai ae 
tumu le tatou atunuu i tagata ese ona manatua lea o le manatu lea o le 
Falealupo na avatu. Faafetai. 
 
  FOFOGA FETALAI:  Malo. O le avanoa lenei e tuuina atu i le Taitaifono 
o le Komiti. Tulai mai lau Afioga. 
 
  Afioga Hon GATOLOAIFAANA AMATAGA ALESANA GIDLOW:  
Faafetai i lau Afioga i le Fofoga Fetalai. Leai ua ou tulai atu ona o le fasi 
fuaitau lea a le sui usufono mamalu mo Falealupo e faapea, o usugafa mai 
fafo e pei e faafoliga e le o se mea lelei. Ou te fia faasao, leaga a e tagai lau 
Afioga i totonu o le Maota lenei, e leai ma se tasi e le o usuia e gafa mai fafo. 
 
  Afioga Hon Aeau Peniamina Leavaiseeta:  O se mea fia faasao lau Afioga 
atonu o lo o aveseseina se faamatalaga e le sui usufono mamalu. E leai e le i 
faapena atu, atonu ne’i te’i ua aveseseina ona avatu seseina ai foi lea ma lou 
manatu. E leai e le faapena.... 
 
  Afioga Hon GATOLOAIFAANA AMATAGA ALESANA GIDLOW:  
Faafetai lava i lau Afioga, a faapea e sese, ou te fautuaina a faapea e sese, ia 
aveese ma Faamaumauga. Faafetai lava.  

  FOFOGA FETALAI:  Malo faafetai. Ia ua maea la le eseesega. 
 
  Faamaonia le Teuteuga. 
 
 
 
  Faamaonia le Fuaiupu 3 e pei ona Teuteuina. 
 
 
 
FUAIUPU 1 MA LE IGOA: 
FUAIUPU 1: Igoa puupuu ma le amataga. 
IGOA:  Teuteuga o le Tulafono o Tulaga o Tagatanuu 2016. 
 
  Faamaonia. 
 
 
 
  Na faagasolo le Tulafono Tau Faaofi o Teuteuga o le Tulafono o Tulaga o 
Tagatanuu 2016 faatasi ma Teuteuga. 
 
 

TULAFONO TAU FAAOFI O TEUTEUGA O LE TULAFONO O LE 
GAUMATIVA 2016 – iloiloga auiliili 

 
  FOFOGA FETALAI:  E tusa ai ma le Tulafono Tumau 107, e tatau ona 
faamaonia muamua e le Fono Aoao le Lipoti a le Komiti i le Tulafono Tau 
Faaofi ona avanoa ai lea o le iloiloga auiliili o le Tulafono Tau Faaofi. 
  Ou te tapa ma le faaaloalo lau Afioga i le Taitaifono o le Komiti o Tupe 
Maua ma Tupe Totogi, lau Afioga Aliimalemanu Alofa Tuuau. 
 
  Afioga ALIIMALEMANU ALOFA TUUAU (Taitaifono o le Komiti o 
Tupe Maua ma Tupe Totogi):  Lau Afioga i le Fofoga Fetalai, ou te faatu le 
lafo,   Ina ia faamaonia e lenei Fono Aoao le Lipoti a le Komiti, o lo o tuuina 
atu ai ana fautuaga, Ina ia faagasolo le Tulafono Tau Faaofi o Teuteuga o le 
Tulafono o le Gaumativa 2016 e aunoa ma se Teuteuga. 
  Faafetai. 
 
  Faaluaina e le sui usufono mo Faasaleleaga Nu.1 Sisifo. 
 
  Na faamaonia le lafo. 
 
  FOFOGA FETALAI:  Ou te faasilasila atu ua faamaonia nei e le Fono 
Aoao le Lipoti a le Komiti o Tupe Maua ma Tupe Totogi i le Tulafono Tau 
Faaofi o Teuteuga o le Tulafono o le Gaumativa 2016. 

  O le a sagai atu loa le Fono Aoao i le iloiloga auiliili o le Tulafono Tau 
Faaofi o le Teuteuga o le Tulafono o le Gaumativa 2016. 
  E tusa ai ma le Tulafono Tumau e amata le iloiloga auiliili o le Tulafono 
Tau Faaofi i le Fuaiupu 2. 
 
FUAIUPU 2: Ua teuteuina le fuaiupu 138. 
 
  Faamaonia. 
 
 
 
FUAIUPU 3: Teuteuga faatupulaia. 
 
  Tofa LEALAILEPULE RIMONI AIAFI:  Lau Afioga i le Fofoga 
Fetalai.... 
 
  FOFGA FETALAI:  Tulai mai le sui usufono mo Faleata Sisifo 
 
  Tofa LEALAILEPULE RIMONI AIAFI:  Faafetai i lau Afioga mo le 
avanoa i le Taitaifono o le Komiti. Faafetai mo le vaega lea o le Tulafono, ae 
sa i ai se avanoa o le Komiti, ou te talitonu o nai tagata ia ua declare 
bankrupt, o nai tagata faamaoni ia i lou talitonuga. A o le faafitauli lea e tulai 
mai pea aemaise lava tagata malaga i fafo, o tagata foi lea e aitalafu aitalafu, 
ona sosola lea, ae pologa ai nai tagata foi ia e guarantee ma tulaga faapena, e 
le o maua la se avanoa e toe maua mai ua o i fafo. Ia pei ona tagai i ai le tou 
Komiti; ma le faaaloalo lava. 
 
  FOFOGA FETALAI:  Ia tulai mai le Afioga i le Taitaifono, masalo pau 
lea o le sui usufono e fia laga le mataupu lea. 
 
  Afioga ALIIMALEMANU ALOFA TUUAU:  Faafetai lava mo le 
avanoa, i le fesili a le sui usufono mamalu, e talitonu le Komiti o le tulaga ia 
o aitalafu a tagata taitoatasi, o le matafaioi tonu lava lea o lo o feagai pea ma 
e o lo o fai i ai aitalafu. Mo le faataitaiga ia faletupe, ma tulaga faapena, o lo 
o i ai ia latou aiaiga, e taofi mai ai ia ia sui pe afai o le a faimalaga atu i fafo 
ae o la e o lo o i ai ia latou aitalafu. Ae o le agaga tonu o le Tulafono, o le 
puipuia lea o le faimalaga atu i fafo a o lo o i ai se tulaga ua avea i latou ma e 
gaumativa. Ina ia taofi pea i totonu o le tatou atunuu, ina ia mafai ona foia lea 
faafitauli ma tau totogi ia tulaga tau tupe o lo o aitalafu ai.  
  Ia ma le faaaloalo lava i lau Afioga i le Fofoga Fetalai. 
 
  FOFOGA FETALAI:  Tulai mai lau Afioga i le Palemia. 

  Susuga Hon TUILAEPA AUELUA FATIALOFA LUPESOLIAI 
LOLOFIETELE NEIOTI AIONO GALUMALEMANA DR. SAILELE 
MALIELEGAOI:  Lau Afioga i le Fofoga Fetalai, e i ai le vaega lea sa agai 
i ai le fesili. O le manatu o le sui usufono, o le faipisinisi lea ua gau ana 
pisinisi. Na mafua ona gau, ona o isi tagata ua le o atu e totogi a latou 
aitalafu. Mo sina faataitaiga; o se faleoloa, ia sau le faleoloa avatu le loan e 
$100,000 e faagaoioi ai. Ia e le gata la ina faagaoioi ai le faatauina atu o oloa, 
ae i ai foi taimi e sau ai avatu oloa a isi kamupani, e togitogi auaua’i. Ia 
taunuu mai taavale mai fafo e faagaoioi ai ia le pisinisi, ia ona o atu lea 
talosaga le tiute pe mafai ona maua se fesoasoani, aemaise lava la pe afai o le 
kamupani lea, ua oo ina faigata le tulaga ua i ai, ona kami mai lea o le 
kamupani i le sui usufono, o le sui usufono i o i le Minisita, ia ona fesoasoani 
lea i ai o le Minisita pe tu’u i ai le 3 masina. I totonu la o le 3 masina lea, ae 
tapā loa e le faletupe ua le totogi atu le aitalafu, le loan, tapā mai e le tiute ua 
le totogia atua le tiute, tapā mai e isi faleoloa ua le totogia, a ua leai se mea, ia 
molia loa, i le bankrupt loa ua molia. Ia ona filifilia ai loa lea e le 
Faamasinoga se tasi e sau loa e pulea atoa mea uma nei e faataape ma faatau, 
e tau togitogi ai aitalafu. Ia o le tele lava o le taimi, afai e aitalafu foi lele pe 
$50,000 ona faapea lea, ia na’o le $20,000 lea ua mafai ona totogi, soloia le 
paleni. Ia ona faapena lea, ona soloia uma lava lea o le paleni, ae i le taimi la 
lea o fai taumafaiga ia a le tagata lea e sau ua pulea le pisinisi e faataape ae 
tau togitogi ai aitalafu, e ono i ai lava la ni mea e tutupu ai i i, Aseta po o ua i 
ai nisi ana teugatupe, auā e le faapea e amiotonu uma le aufaipisinisi. E tele 
lava o faipisinisi e lelei, ae alu alu lava ae i ai lava le taimi e fai ai foi a latou 
tifiga. Ae taipei o le lē faagaoioia o le pisinisi ae ave tupe i Niu Sila e faatau 
ai latou fanua ma mea faapena. O i la lea e tāua ai le Tulafono lea, i le tulaga 
foi lele o le taofiofi, se’i maea uma ona faamaopoopo e le tagata lea ua alu 
atu e faagaoioia le pisinisi, ina ia faatau uma meatotino ma tau togitogi ai nai 
tagata nei e nofo aitalafu ai. O i la e ono tupu ai le faalavelave lea, ma avatu 
ai loa le taofiga e ‘aua ne’i malaga i fafo. E tele lava mea e tutupu i le va lea. 
Pe taofi atu ae o le tagata lea o le aiga o le la e i o e vaaia pepa malaga, e ono 
sao ai i ina le tagata lea ona sola loa lea i fafo. Pei la o tulaga afaina lena lea 
foi la a siliga taliiseu loa, ona faaaogā loa lea o fesootaiga ia faale-malo, ina 
ia toe aumai ai e fai le faamasinoga pe tapā ai foi e fai i o le faamasinoga i le 
mea ua sola i ai.  
  Lau Afioga i le Fofoga Fetalai, e le tasi se auala e mafua ai ona gaumativa 
se tagata. Ae o le mea tāua lava o le Tulafono ia, o le uia o le auala se’i tau 
faamaopopo mai ai ma tau aoao mai ai nai seleni a lē ua gaumativa, se’i toe 
togitogi atu ai ia tupe a le tagata lea na ave i ai, i le tulaga faaaitalafu. Ae i ai 
foi ia le tulaga, lona uiga e i ai foi se sao o le faipisinisi lava ia lea ua gau. E i 
ai le taimi pei e naunau tele foi lea o le sau lava o lea avatu, sau lea avatu, e 
tiga lava ona iloa e leaga ae avatu lava. Pei o le tele o faleoloa ia e i ai i tua i 
nuu. A e alu atu nei e vaai i ai, tapuni lea faleoloa, tapuni lea faleoloa, tapuni 
lea faleoloa, ona e toeitiiti lava aitalafu uma le nuu. 

  Afai la e 300 aiga ae tai $200 a le aiga, a, o lona uiga e faitau afe ma afe le 
gau lea o le a gau ai le tagata lea, ia ma lē mafai loa ona toe faaauau, aemaise 
pe a toe oo mai ma le palota, tago loa ia... auā o le mea lena e tupu i isi 
faipisinisi. E alu alu lava le pisinisi ua lelei, e vaai atu ua amo le ato tapolo. Ia 
alu alu alu ua amo le ato tapolo, sosoo mai loa ma le faiga palota, alu loa i le 
palota ua faasee e toeaiina, “se e te sau loa lava e malo.” Ia amata loa ona alu 
atu tupe o le faleoloa. Na ona uma lava o le faiga palota vaai atu loa ua leai 
ua tapuni, a’o lea e nofo aitalafu i le faletupe, nofo aitalafu i le tiute, nofo 
aitalafu i faleoloa tetele ia na avatu ai ia oloa. Ae mafua aisea? Ia o le fia 
faipule fua. Lea e popoto tele nai o tatou tagata i tua e faaaogā nai avanoa ia.  
  Lau Afioga i le Fofoga Fetalai, o le tulaga lena. Ou te lagona, lea e tāua le 
Tulafono ma ou te faafetai foi i le Komiti i le latou Lipoti, ae tatou ave ia lea 
mo le puipuiga o latou o lea e faatatau tonu i ai le Tulafono, ina ia taofiofi le 
gaumativa, ma se’i tau saili uma ana mea e totogi uma ai nei nonogatupe na 
ia faia, a, ia ma e telē foi lona sao i le nofo lava ma faagaumativa ia i le lē 
faaaogā o le faautautaga tatau.  
 
  FOFOGA FETALAI:  Malo, faafetai, manaia le timaiga a le toeaina. 
 
  Faamaonia le Fuaiupu 3. 
 
 
 
FUAIUPU 1 MA LE IGOA: 
FUAIUPU 1:  Igoa puupuu ma le amataga. 
IGOA:  Teuteuga o le Tulafono o le Gaumativa 2016. 
 
  Faamaonia. 
 
 
 
  Na faagasolo le Tulafono Tau Faaofi o Teuteuga o le Tulafono o le 
Gaumativa 2016 e aunoa ma se Teuteuga. 
 
 

LAFO MO LE FAATAATIAESE O TULAFONO TUMAU 108(4) 
 
  FOFOGA FETALAI:  Ou te tapa lau Afioga i le Taitai o le Malo. 
 
  Susuga Hon TUILAEPA AUELUA FATIALOFA LUPESOLIAI 
LOLOFIETELE NEIOTI AIONO GALUMALEMANA DR. SAILELE 
MALIELEGAOI:  Lau Afioga i le Fofoga Fetalai ma le mamalu o le Maota, 
ou te tulai atu ma le agaga faaaloalo e faatu le lafo,   Ina ia faataatiaese nei 
Tulafono Tumau 108(4), ina ia avanoa ai le faitauga faatolu o Tulafono Tau 
Faaofi e lua ia na iloilo i le taeao nei. 

  Faaluaina e le Sui Palemia, Minisita mo Punaoa Faanatura ma le 
Siosiomaga. 
 
  Na faamaonia le lafo ma tulai ai le Tulafono Tumau 108(4) ua faataatiaese. 
 
 

TULAFONO TAU FAAOFI O TEUTEUGA O LE TULAFONO O 
TULAGA O TAGATANUU 2016 – faitauga faatolu 

 
  Susuga Hon TUILAEPA AUELUA FATIALOFA LUPESOLIAI 
LOLOFIETELE NEIOTI AIONO GALUMALEMANA DR. SAILELE 
MALIELEGAOI:  Lau Afioga i le Fofoga Fetalai, ou te faatu le lafo,   Ina 
ia faitauina nei le Tulafono Tau Faaofi o Teuteuga o le Tulafono o Tulaga o 
Tagatanuu 2016 i lona faitauga faatolu. 
 
  Faaluaina e le Sui Palemia, Minisita mo Punaoa Faanatura ma le 
Siosiomaga, ma le Minisita mo le Soifua Maloloina. 
 
  Na faamaonia le lafo ma faitauina le Tulafono Tau Faaofi i lona faitauga 
faatolu ma faapea ona pasia le Fono Aoao Faitulafono. 
 
 

TULAFONO TAU FAAOFI O TEUTEUGA O LE TULAFONO O LE 
GAUMATIVA 2016 – faitauga faatolu 

 
  Afioga Hon FAAOLESA KATOPAU T. AINUU (Minisita mo 
Faamasinoga ma Pulega tau Faamasinoga):  Lau Afioga i le Fofoga 
Fetalai ou te faatu le lafo,   Ina ia faitauina nei le Tulafono Tau Faaofi o 
Teuteuga o le Tulafono o le Gaumativa 2016 i lona faitauga faatolu. 
 
  Faaluaina e le Minisita o Tupe ma le Minisita mo Faatoaga, 
Faalapotopotoga o Suesuega Faasaienisi ma Faigafaiva. 
 
  Na faamaonia le lafo ma faitauina le Tulafono Tau Faaofi i lona faitauga 
faatolu ma faapea ona pasia le Fono Aoao Faitulafono. 
 
  FOFOGA FETALAI:  Ia, talu ai ona ua tatou tulalata i le tatou malologa, o 
le malologa masani foi se’i fai se malu taeao ona toe see mai ai lea o le tatou 
Fonotaga i tulaga masani.  
  Ou te faasilasila atu o le a faataatiaese Taualumaga a le Fono Aoao 
Faitulafono mo lana malologa masani. 
 
 
  Na faataatiaese Taualumaga a le Fono Aoao mo lana malologa masani i le 
itula e 10:13 i le taeao ma toe faaauau i le itula e 11:10 i le taeao. 

  FOFOGA FETALAI:  Ou te faasilasila atu ua toe amatalia Taualumaga a 
le Fono Aoao Faitulafono, ma ua maua le faasiliga malosi ina ua maea le 
taliga o le sua ma le taumafaga ti ua faapena ona maua ai le malosi faafouina. 
Faafetai.  
  Ou te tapa ma le faaaloalo lau Afioga i le Palemia mo sou finagalo. 
 
 

LAFO MO LE TOLOPOINA 
 

  Susuga Hon TUILAEPA AUELUA FATIALOFA LUPESOLIAI 
LOLOFIETELE NEIOTI AIONO GALUMALEMANA DR. SAILELE 
MALIELEGAOI:  Lau Afioga i le Fofoga Fetalai ou te tulai atu ma le 
faaaloalo e molimoli atu le faamalo i lau Afioga faapea foi sui usufono 
mamalu o le Palemene i felafolafoaiga i lenei taeao fou, ua vave ai foi ona 
pasia nisi o Tulafono e i ai le lauiliuina o le tofamamao ma le faautaga o’oo’o 
i a outou Afioga, o faafogafoga mai foi le tatou atunuu i le faatauaina o 
mataupu o lo o Fono ai le Fonousu a le atunuu. O lea la ua maea ia fuafuaga 
na faataoto mo le asō, o le tulaga masani lava lea ua i ai ona o le tele o tatou 
Fonotaga i le tausaga sa le’i masani ai. O le tausaga faatoa ou ulufale mai ai i 
le Maota lenei, o le isi tausaga na o le tasi lava le Fono, na o le Fono o le Tala 
o le Tupe. Ia, o isi tausaga a tele na o le lua Fono, a’o le mea lea ua tupu, e 
toeitiiti lava Fono i masina uma. O le tofamamao lea i lau Afioga ma le 
mamalu o le Maota nei, ona o le tele foi o fuafuaga o Tulafono ma Lipoti a 
Komiti o lo o faagasolo mai e tāua tele foi i le faafogafoga mai a Ofisa Sili o 
Pulega i finagalo faaalia i Komiti. Faamalo foi o lea lava o lo o maua tala e 
faagasolo pea galuega a Komiti taitasi. Ia o le tāua foi lea e silafia ai e Ofisa 
Sili o Pulega le aloaia ma le amanaia o le faatinoga o a latou galuega. O a foi 
ni faaletonu, se ‘aua le tuua le aumai pea o le tuualalo, e leai lava se atoa. E i 
ai lava foi luitau, ma a tupu se faafitauli e tulai mai, e leai se mea tatou te ofo 
ai, aisea? Lau Afioga, na oo lava i lo tatou Alii na asiasi lava i ai le tiapolo 
ma faaosooso. E faapena foi la ia i tatou, e le o tatou o ni tagata e faapea sa 
tatou faatasi ma lo tatou Alii. Ae afai o le malosi lena o le tiapolo na oo ai 
lava ma tofotofo lo tatou Alii, e faapena foi i totonu o le faatinoga o galuega, 
e ono i ai lava ni taimi e tulai mai ai ni faaletonu, a’o tatou lava tatou te 
faatonutonu mālie.  
  O le avanoa foi lenei e momoli ai le faafetai i Ofisa Sili o Pulega e le 
faigofie le latou galuega o lo o faatino, aua o i tatou nei na o le pasi lava o 
Tulafono ma tuu atu ia i latou latou te vaaia ma faatino. O se galuega e le 
faigofie. Ae o le maualuga o le faatuatuaga, o le toatele lava o tamalii ma 
failauga o le atunuu o lo o tautuaina lo outou mamalu, o i latou ua foi mai 
Iunivesite ua lava foi le aoaoina ma lava foi le faautautaga. 
  O le manatu puupuu lea lau Afioga, e avatu ai le faamalo e le gata i lau 
Afioga i le taitaiina o le tatou Fonotaga i lenei taeao, ae faapea foi ma sui 
usufono mamalu o le Palemene sa faaalia o latou finagalo faatasi ai ma le 
galuega faifaipea a i latou o le aufaigaluega a le Malo.  

  O lo o tapuai mamao mai foi Lana Afioga Mamalu O Le Ao o le Malo ma 
Sui o le Fono a Sui Tofia. O paia foi o le tatou atunuu i Aiga ma latou Tama, 
faapea le Usoga a Tumua ma Puleono i Salafai, o la e latou te tapuai maia o 
tatou faiva, o lea ua faaee lava i o outou aao mamalu maualuluga o tootooau 
ma tootoo sinasina o le atunuu, lea tou te tauavea. 
  Ia tainane foi le tapuaiga a le Aufaigaluega a le Atua o lo o matua pea i ai le 
tu’u i a latou faamanuiaga. Afai lava o lo o manuia pea Samoa i o outou faiva 
alofilima i le faatinoina o le tele o galuega, ae le gata i lea a’o le malupuipuia 
o tatou i le tele o afa ma le fua faalausosoo o ‘ulu, o taumafa ia tatou te maua 
i aso uma. O le faafetai lea i le Atua Na te le o tuulafoaiina i tatou. 
  Lau Afioga i le Fofoga Fetalai, o se upu puupuu lena e faafetaia ai le 
galuega ua faatino i lenei taeao. Ma ou te faatuina ai le lafo,   Ina ia tolopoina 
nei Taualumaga o le Fono Aoao a Samoa seia aulia le Aso Lua, le aso 18 
Oketopa 2016 e tusa ai ma le Polokalame o Fonotaga a le tatou Palemene. 
 
  Faaluaina e le Sui Palemia; Minisita mo Tupe Maua; Minisita mo Faatoaga 
ma Faigafaiva ma le Minisita mo Leoleo ma Auaunaga tau Tinei Mu. 
 
  Na faamaonia le lafo. 
 
 

ISI FAASILASILAGA A LE FOFOGA FETALAI 
 

  FOFOGA FETALAI:  Ua ou manatu o le avanoa lelei foi lenei e alofaiva 
ai Komiti a le Palemene i le faamaeaina o a latou galuega e pei ona tuuina atu 
i ai e le Fono Aoao e le gata i nisi o Tulafono tau faamaeaea, ae faapea foi 
Tala o Tupe ma Lipoti Faaletausaga a lea Matagaluega ma lea 
Faalapotopotoga a le Malo, ua maua foi le avanoa e faaauau ai le tatou 
galuega. 
  E le gata foi i lea, o lea itu o le Maota i le alofaiva o lau Afioga i le Palemia 
ma le Kapeneta i le atiaeina o le tatou atunuu. O le mea lea, o le a tolopo le 
tatou Fonotaga ma Taualumaga a le Palemene, seia aulia le Aso Lua, 18 
Oketopa 2016. O le a ou faaiuina le tatou Fonotaga i se tatalo. 
 
 
  Na tolopo Taualumaga a le Fono Aoao i le itula 11:19 i le taeao seia aulia 
le itula e 9:00 i le taeao o le Aso Lua, 18 Oketopa 2016. 
 
 
 
 
 
 
 
 
 


